
Zarboutan po Lavnir La Rényon 

In manièr péi 

Nout résponsabilité, nout libérté, nout mète-ansanm 

  

Padporte 

  

  

« Zarboutan po La Rényon » nou néna gran bezoin ça. Dann la tèt bann dirijan politik konm 

dan çad bann zéléktër néna ankor tro lamaïyaj lërk zot i koze dessi nout lidantité, dessi çak nou 

lé kapab desside par nou-mèm. Ce lamaïyaj-là, li-mèm lotèr in bonpé d’fraka ke la-fé issi dan 

nout péi.  

   

Akoz lamaïyaj-la, bann zoriantasyon politik la-pa profite nout péi, la-pa profite lo bann droi lo 

pèp rényoné non pli.  

.   

La rézon lo gran fénoir nou lé dédan jordi, lé pa difissil po trouvé : lo bann plan la politik po La 

Rényon koméla lé piké. Akoz ça, nou lé bloké, nout dévlopman lé anbaré. Nou la-bezoin in 

féklèr.  

  

Bann Zarboutan po La Rényon lé pa lo program in lantante, sirtou pa çat in parti politik. 

« Zarboutan-la » lé po toute kalité domoun, toute kalité lantante (kor konstitué). Çak va 

konté sar lélan li va done toute domoun la sossiété issi La Rényon po fé avanse anou, 

toulmoun ansanm, dann mèm diréksion.  

  

Parlfèt, « zarboutan po La Rényon », daborinn, li prézante pa konm in tèks-la-loi. Zarboutan-

là, i fo shakinn i trape la-dan çak li trouve lé dosse po son péi-zonbri.  

  

« Zarboutan po La Rényon » lé pa le bien dé-sèrtin zékrivin : néna pwin copyright po ça. Ça lé 

in bien lé anou. Mèm tan, li s’tin bien pèrsonèl, po ninporte ékèl Rényoné.  

  

« Zarboutan po La Rényon » n’i prézante azot-la, néna troi boute :  

I. Lidantité La Rényon èk son bann konsékanse   

II. Lo droi bann Rényoné néna po dévlope zot péi  

III. Dé-troi tiktak po avansé  

  

  

I – Lidantité domoun La Rényon èk son bann konsékanse  

  

Lidantité s’tin réalité ke lé pa sinp po éspliké, parsk li apuiye dessi in bonpé zafèr k’i fé ékziste 

ali, k’i rande ali vivan.  

Po nou ténir doboute, po ète kapab fé avanse nout vie dann in bon sens, lé inportan nou néna in 

vizion klèr dessi toute çak i fé nout lidantité.  

  

Dann soubasman lidantité domoun La Rényon néna 9 zafèr i rantr’ en part :  

1. lo pèp rényoné i vive dessi in ile ;   



2. lo pèp rényoné lé fransé jiska koméla ;  

3. lo pèp rényoné lé dalon èk l’Erope, l’Indianosséani, lo mond’ antié ;  

4. lo pèp rényoné, jordi, lé mélanjé par lo sang, la kültir ;  

5. lo pèp rényoné néna son péi-zonbri ;  

6. lo pèp rényoné i ansèrve la lang fransé, la lang kréol rényoné  

7. lo pèp rényoné néna in vayan kalité viv-ansanm  

8. lo pèp rényoné lé kréol  

9. lo pèp rényoné cé in pèp laïk  

  

1° lo pèp rényoné i vive dessi in ile  

  

Dann tan lavé ankor lo Roi dan zot péi, bann fransé la-fé konm zot voizin (zanglé, zholandé, 

zéspagnol, portügué…) : zot la-anvoiye domoun po kapare la tèr ék lo bann « jarlor » té i 

apartien d’ot pèp dann losséan indien. Zot la-fé ça dann péi l’Inde, dann péi Madagascar. Zot 

lantropriz la-roulé inn bon koupe de tan, jiskatan domoun la-révolté. Parlfèt, inmandoné, bann 

malgash la-poursuive lo bann fransé déor. Alorse, par kontrokoup, bann fransé la-kapare in ot 

lil pa tro loin, zot la-done ali le nom d’famiye zot Roi, dan s’tan-là : zot la kriye ali « Lil 

Bourbon ». Po gaingne bonpé larjan èk zot koloni « Bourbon », bann fransé la-parti kapare 

domoun dann bonpé d’péi (Madagascar, Mozambique, L’Inde…) po fé travaïye azot konm 

zésklav, po plante pié kafé. Cé par konmsa ke bonpé malgash, zafrikin, zindien… la-débarke 

en poundiak dann « Lil Bourbon ». Mouvman-là la-roulé jiskatan bann Fransé d’déor la-bataïye 

rantr’ zot. Zot la-tié zot Roi, zot la-mète la Républik la plasse lo roiyom. Dann livr’ fransé i di 

« zot la-fé la révolution ». Ça, té par-là la fin d’lané 1789. Sinkante an aprè, bann fransé la-fé 

in dézièm koup « la Révolution ». Zot la-bate atèr lo lésklavaj dann péi Bourbon, zot la-shanje 

lo nom lo péi, zot la-kriye ali La Rényon…jiska koméla  

  

2° lo pèp rényoné lé fransé jiska koméla   

  

Lèrk bann fransé la-v’ni kapare la-tèr dann losséan indien, po fé profite zot koloni, zot la-parti 

kapare domoun malgash, zindien, zafrikin… po fé travaïye azot konm zésklav dann Péi 

Bourbon. D’ot moun ossi la-sorte in-pé partou dessi la Tèr (péi l’Erope, péi l’Azi…) po v’nir 

arète issi. Cé par konmsa ke nout lil la-gaingne son bann promié popülasyon èk in gouvérman 

fransé… jiska koméla.  

  

3° lo pèp rényoné lé dalon èk l’Erope, l’Indianosséani, Lo mond’ antié  

  

a) La Républik fransé, L’Erope : Nou lé pa la propriété d’La Franse, nou lé dan la 

Républik fransé konm toute péi fransé. In fois nou lé fransé, nou rantr’ en part ossi dann 

l’union eropéin. Parlfèt, nou lé in bann zeropéin dann Losséan indien.   

  

b) L’Indianosséani : Nout listoir, nout zéografi, nout kültir i fé k’nou lé anparmi bann péi 

i forme l’Indianosséani. Nou lé pa en Franse, nou lé pa en Erope, nou lé pa en Afrik, 

nou lé pa en Azi. Nou lé anparmi bann zil Sud-wès Losséan indien. Bann zil-la, par zot 

listoir, zot soufranse, zot kültir, zot manièr vive lé kouzin ansanm. Toute-ça i fé k’ néna 

bonpé zéshanje : kültirèl, ékonomik, sportif, familial… Néna in viv-ansanm 

indianosséanien lé là. Soman, souvandéfoi la politik kolonial la-rode po sépare toute 

ça : Shagos, Komor, La Rényon, Madagaskar, Moris, Séshèl. Jordi, nou doi fèr nout 



kapab po travaïye ansanm, na rienk konmsa nou va mète anlèr nout boute Losséan 

indien. Lé inportan n’i done in nom lantité-la po k’ toute bann pèp i pran zot plasse. 

Ansanm nou va trouve nout gou-d’sèl.  

  

c) Lo monde : Anou in pèp anparmi toute pèp néna dessi la tèr. Si nou sar bien rokoni 

konm pèp, nou sar kapab, par nou-mèm, rouvèr rolasyon sanm toute bann pèp.  

  

  

4° Lo pèp rényoné, jordi, lé mélanjé par lo sang, la kiltur  

  

Dessi nout pti boute la-tèr « Bourbon-La Rényon », kan-mèm li té loin lézot péi, kan-mèm la 

loi té pa dakor, domoun la-mélanje in bonpé rantr’ zot, dopi promié tan son listoir. Domoun 

malgash, zindien, zafrikin…la-fé zanfan èk domoun blan. En plüs ke ça, zot la-v’ni issi sanm 

zot manièr kozé, zot manièr fé kui manjé, zot manièr mète linj, zot manièr di la priyèr, zot 

manièr zoué la muzik, shanté, dansé…Toute ça la-mélanjé firamézir. Jiska jordi mélanj-là la-

pa arété. Akoz ça mèm i di lo pèp La Rényon st’in pèp métis.  

  

5° Lo pèp rényoné néna son péi-zonbri  

  

Lontan, po domoun La Rényon, té malizé po dé-sote la-mèr. Akoz ça, bann zésklav, bann 

zangajé, bann kolon… la-fé pousse zot rassine tèrla-mèm. Issi La Rényon, domoun la-fé konm 

po bonpé pié-d’boi : bann Boi d’shanpak n’i trouve jordi dann ba shomin « La Plaine des 

palmistes », i sorte pa issi, i sorte dan l’Inde. Soman zot la-niabou fé la rassine dan la-tèr La 

Rényon. Akoz ça, bann shanpak koméla st’in kalité pié-d’boi-La-Rényon. Parèy po Platane : li 

sorte en Franse, domoun la-amène ali issi, li la-niabou d’poussé issi. Par konmsa mèm, bann 

domoun ke la-vni arète issi, la-fé lève in pèp Rényoné. La Rényon la-vni in sèl péi po toute ce 

bann domoun-là. Parlfèt, la-tèr péi « Bourbon-La Rényon » la-vni lo péi-zonbri po in pèp 

rényoné fransé.  

  

6° Lo pèp rényoné i ansèrve lo lang fransé, lo lang kréol rényoné  

  

Issi La Rényion, cé fransé lo lang ofisyèl. I fé aprand anou fransé lékol dopi tanpti. Sinpleman 

jordi, lé pa toulmoun i gaingne lire, ékrire, koze fransé konm i fo : dann popülasyon nout ti péi 

néna ankor 100.000 zilétré, a-monté. Bann domoun lé né o-bien la-grandi issi La Rényon, zot i 

koze ossi toultan kréol1, dann shomin konm dan la kaz, kan-mèm i aprand pa ça lékol. Jiska la-

pwin tro lontan (fin 20e sièk) bann famiye bourjoi, lékol li-mèm, bann sèrvisse ladministrasyon, 

zot té i prétan pa fé in konte èk nout kozé manièr péi. Issi la lang fransé la-domine, la-kraze 

kréol rényoné tanpir k’i pé. Cé rienk en dernié mèm, la loi la-done le droi koze kréol dann radio, 

dann télé. Soman, lé regrétan d’dire, aforse la-koze san désside aprand, jordi, souvandéfoi, n’i 

antand koze in kalité kréol i kopié tro dessi fransé. Tanka ékrire nout lang kréol La Rényon, 

jiskalèr nou la-pankor trouve in bon lékritür, in manièr ékrire parèy po toulmoun.  

Parlfèt, nout lang rényoné lé malizé po lire, bonpé i dékouraje, apark bann kaparër la réklam  

(püblissité). Akoz samèm, lo fransé, lo kréol rényoné, i rantr’ en part dan nout lidantité.  

 
1 S’tin lang ke la-gaingne son bültin d’néssanse dan nout popülasyon lërk la-fé débarke « en poundiac » bann 

malgash, mozanbik, zindien muzulman, zindien tamoul, Komor… konm zésklav. Dann tan-là, lavé tro domoun té 

i koze pa fransé, pérsone té i konpran pa pérsone, apark son kamarad’ mèm nasyon ke li. Parlfèt, té oblijé trouve 

in manièr kozé toulmoun i gaingne konprand.  



  

7° Lo pèp rényoné néna in vayan kalité viv-ansanm  

  

Lontan, popülasyon lil « Bourbon-La Rényon » la-fé èk domoun té i sorte pa dann in sèl péi ; 

Dann popülasyon-là lavé domoun la peau pa mèm koulèr, lavé zésklav èk domoun lib. Dé-sèrtin 

tan lavé troi-kat fois plüs zésklav ke domoun lib ! Akoz nout péi té kaniki, té pa po manké, in 

momandoné, toute ça domoun i bataïye rantr’ zot : lo bann Blan la-pèye shassèr po alé kape lo 

bann zésklav ke lavé parti maron ; lo bann zésklav la-révolté po fini èk la rasse lo bann Blan 

zanprofitèr. Sinpleman, ça la-pa fini dan la guèr konm n’i voi dann dé-sertin péi koméla.  

  

Jordi, dann nout popülasyon, in-pé domoun i fé la fèt lërk Noèl o-bien Pâk i arrive ; in ot pé i fé 

maryié « Bondié », i marshe dann fé ; d’ot ankor i vèye la line po fé karèm. Néna ankor d’ot i 

fé sèrvisse kabaré, i brüle lansan po zot bann zansèt, shakinn son manièr. Dann popülasyon-la, 

domoun i manje deriz, dopin, mayi, maniok, patate, ponm-de-tèr, briani, kari, massalé, shopsui, 

brèd, lo grin, rougaïy… toute kalité manjé shakinn la-tire dann son péi lërk li la-vni arète issi 

La Rényon. Po gaingne kozé rantr’ zot domoun populasyon-la i ansèrve inn lang zot la-invanté, 

i apèle « kréol rényoné ».  

  

Parlfèt, toute ce moun-là la-aprand parkoman i fo fé po vive anparmi san tié inn-é-l’ot. Zot la-

aprand porte en réspé le bann manièr té pa konm çad zot. Ça mèm i apèle jordi nout viv-ansanm 

rényoné. Dann radio, dann télé, i prétan nout manièr « viv-ansanm », fodré li sèrve konm in 

modèl. Akoz ça mèm li rantr’ en part dann nout lidantité rényoné.  

  

8° lo pèp rényoné lé kréol  

  

La kültir po in pèp cé toute çak i fé rokonète ali par son manièr kozé, li ékrire (son lang), son 

manièr fé kui manjé (son kuizine). Son zanfan, son famiye, son bann zansèt ossi i fé rokonète 

ali. Parèy po son manièr zoué (son muzik), son manièr amène la priyèr po Bondié (son relijion), 

son manièr fé la kaz, batiman, shomin (son larshitèktür), son manièr songne maladi  

(son médessine) …   

Issi, La Rényon, bann promié zorèy la-débarké, zot té i koze pa toute lo mèm lang fransé, zot 

manièr fé kui manjé té pa parèy non pli… daprè landroi ouça zot té i rèst’ en Franse. Lërk 

Malgash, Komor, Zindien, Zafrikin, Shinoi…la-débarke issi, shak bann la-vni èk son manièr 

kozé, fé kui manjé, zoué la muzik, amène la relijion… parlfèt, shak bann la-amène son kültir 

sanm li.  

Toute ce moune, pa mèm kültir, la-vive kèk zané dessi nout kaniki boute la-tèr. Firamézir zot 

la-mélanjé. Par konmsa in kültir nouvo la-lévé, parèy po toulmoun : Le kültir kréol La Rényon.  

  

N-B : Dann liv lé marké : lërk dann in popülasyon domoun, dé-troi kültir i mélanje po fé lève 

in nouvo, i apèle ça in « kréolizasyon ».  

Cé akoz ça si koméla nou néna ban zerbaj-péi, manjé-péi, néna bann kaz kréol, in séga-maloya, 

in lang kozé i apartien anou tousèl. Akoz ça mèm, kréolizasyon nout kültir i rantr’ en part dan 

nout lidantité rényoné.  

  

9° lo pèp rényoné cé in pèp laïk  

  

Lèrk in pèp lé pa dakor po lèsse la relijon fé la loi dann son péi, i di li cé st’in pèp laïk. Nout 

kalité d’vive ansanm laté forjé dann la divérsité nout pèpleman èk nout kréolité, ça la-fé k’ nou 



la-niabou mète en plasse nout kalité laïk. Mèm kan la Franse té pankor komanse débate dessi 

késtion-la, domoun issi té vive zot rélijion dann in bon lantante. Mèm dann tan la rolijion katolik 

té ankor « relijion gouvèrnman », banna té oblijé lèsse la plasse po k’ toute relijion i vive : çak 

té sorte l’Inde, Madagaskar, l’Afrik, la Shine. D’sou la varang, dann fond la kour, dann kanp 

maronaj, in nafèr lété klèr dan la tèt domoun : la rolijion èk lo gouvèrnman ça té deu zafèr bien 

séparé. Parlfèt, lo pèp Rényoné, jordi cé in pèp laïk.  

  

    

II - RESPONSABILITE, POUVOIR  

  

1. Sitüasyon dopi avan, jiska 1982  

  

Dann tan la koloni, jiska 1982, si n’i baze anou dessi la loi :  

  

- La Rényon té i apartien la Franse : li té pa rokoni konm in péi, bann Rényoné té 

pa rekoni konm in pèp ;  

  

- In pé Rényoné té pa Fransé dofisse : déssizion gouvèrnër té i pèze dessi zot tèt. 

Gouvérman Paris té i désside, banna té di gouvérnër issi koça té i fo fé sanm 

bann Rényoné-la.  

  

- Bann gouvèrnër, préfé té i komande dann konsèy jénéral, dann konsèy 

minissipal, Lërk té fini vote lo büdjé té i fo atann gouvèrnër, préfé té dakor po fé 

roulé.  

  

2. Sitiasyon dopi désantralizasyon 1982  

  

Depi déssantralizasyon la loi i di :  

  

- La Rényon st’in péi konm ninport ékèl péi i rantr’ en part dann la Républik 

fransé.  

La Rényon lé pa in « possésyon Fransé, konm dann tan la koloni » ;  

  

- Bann Rényoné lé rokoni konm ninport ékèl péi i rantr’ en part dann pèp bann la  

Républik fransé. Le pèp Rényoné st’in pèp dann la nasyon fransé ;  

  

- Lunité la Républik fransé la-vni pli for jordi akoz son bann pèp lé pi oblijé vive 

toute la bann parèy. Lunité la Républik, n’i pé dire, i anpèshe pa la divérsité lo 

pép, o-kontrèr, jordi son lunité i baze dessi zot divérsité ;  

  

- La politik lo gouvèrnman fransé i desside améné po nout nasyon i doi fé in konte 

èk la politik shakinn son bann pèp la-desside lé pli méyèr po li. Simpleman, po 

ça i fo néna en plasse in lékip zélü-dirijan ke lé kalifié, k’i mète pa toultan lotër 

dessi lézot, i di, « i fo néna in Lotorité politik lokal » ;  

  



- Lotorité-la lé résponsab lo dévlopman po La Rényon, dann in léshanje, in travaïy 

avèk toute résponsab politik, avèk domoun lé kapab. Par konmsa zot va niabou 

prézante in projé « kalité péi » po domoun La Rényon.  

  

- Lo projé « manièr péi » i doi porte en réspé bann loi èk bann règleman La Franse, 

l’Erope, l’Indianosséani, mé-soman i fo dann plan-la néna toute çak i fo po 

gaingne fé akorde ali èk nout péi La Rényon.   

  

- Lotorité politik lokal rényoné, cé li k’i doi désside par kèl manièr i fo amène la 

politik po projé-la. I fo pa son bann déssidër i mète toultan lotër dessi 

gouvèrnman nasyonal shak koup néna in pti karo zépine i prézante po fé avanse 

nout projé « manièr péi » La Rényon.   

 

-  

  

III - Dé-troi prinsipe po amène, konm i fo, dévlopman La Rényon  

  

1. Nou lé kapab, n’i done la min inn-l’ot  

  

Fo, en premié, n’i kalküle koça n’i vé fé. Fo n’i fé le konte koça nou néna konm domoun 

kalifié, konm moiyin téknik, konm larjan…(subsidiarité) (Gramoun la-di : Fo pa fié 

dessi l’baton d’tonton po dé-sote la ravine). Aprèça, nou va alé rode kiça va gaingne 

done anou la min po fé : la Franse, l’Erope, l’Indianosséani, lézot péi nout vié zansèt 

konm l’Afrik, Madagaskar, l’Inde, la Shine…(solidarité). Akoz cé nou ki fé.  

  

2. Done pa pèrsone po fé nout plasse ; mète pa lotër rienk dessi dalon  

  

Fransh-vérité i fo n’i arive ète lib dan nout vie touléjour : lib po kalkülé, majiné, dirijé, 

désside koman dévlope nout péi konm n’i konpran. Ça i vé dire nou sar résponsab çat 

nou-mèm nou va fé. Libérté-la va respèkt lo règ toute bann lantante nou lé d’dan : la 

Républik fransé, l’Union eropéin, l’Indianosséani, etc. po k’ ça i marshe, nora 

zaranjman po mète en plasse. En plüs ke ça i fo pa, shak koup le mouvman i roule pa 

ron, n’i mète rienk lotër dessi nou bann dalon. Akoz cé nou k’i fé.  

  

3. Porte en réspé lo ban droi shak moun néna, partou dessi la Tèr  

  

Partou dessi la Tèr néna dé-sertin droi ke lé parèy, ke lé valab po toute domoun (égalité). 

Bann droi-là (droi d’vive, droi d’ète lib, droi d’travaïye…) na pwin la loi, na pwin 

pèrsone ke lé kapab éfasse azot. Si po ninport kèl rézon in moun i pèrde bann droi-là, 

son famiye, son lantouraj, la sossiété, toute i doi rantr’en part po fé argaingne ali ça. 

Néna ossi dé-sertin droi i baze dessi lo mérite, po in moun gagné. Akoz n’i porte en 

réspé lo droi domoun.  

  

4. Travaïye en dalonaj  

  



Dopi lontan, bann péi té i marshe èk in gran-shèf (Lo roi, Lanpreur, le Prézidan), in pé 

d’ « pti shèf » k’i komande, épilà lo pèp k’i obéi. Koméla lo manièr la-shanje in pé… 

dann péi démokratik. Le bann shèf i koze in pé sanm bann reprézantan le pèp, zot i mète 

ansanm, néna défoi, po galize shemin, po sorte dann Larlik. Koméla, le bann dirijan 

politik i profère travaïye en dalon olërk fé pète tangaj rantr’ zot. konmsa randman 

travaïy po lo péi lé pli gran. Akoz n’i vé travaïye, pa bataïye.  

  

5. Fé désside par toute bann zéléktër çak i fo po nout péi  

  

Dann in péi démokratik (konm lénot), cé bann zéléktër, toute ansanm, k’i reprézante lo 

pèp en premié, pa bann dirijan parti politik. Cé par zéléksion ke bann zéléktër i shoizi 

(o-bien i déboulone) bann reprézantan parti politik (lo bann konséyé, lo mair, lo présidan 

Départman èk son lékip, lo présidan Région èk son lékip, lo bann dépüté, lo bann 

sénatër…). Néna défoi, lërk i fo désside d’inn politik nasyonal o-bien réjional k’i agarde 

toulmoun en mèm tan, i késtione dirèk bann zéléktër (san passe par dépüté, sénatër…) 

po konète kèl kalité dévlopman i fo fé po zot péi (nasyonal o-bien réjional). I apèle ça 

in référindome. Parlfèt, ki-soi par zéléksion, ki-soi par référindome, cé toultan le bann 

zéléktër k’i shoizi, en dernié, kèl propozisyon bann zonm-politik lé pli méyër po zot péi.   

  

Porte antansyon – Koméla, souvandéfoi, lërk bann dirijan in parti politik la-fine 

gaingne zéléksion, zot i amène la politik zot parti… zot i amène pa la politik lo pèp la-

demandé po dévlope son péi. En rézon, cé toute bann zéléktër ansanm k’i doi désside, 

en dernié, kèl kalité dévlopman lé bon po zot péi. Akoz cé le pèp lé souvrin, bann 

dirijan politik cé bann sèrvitër lo pèp !  

  

6. Alé rode nout forse dan nout sang mélanjé, dan nout kültir mélanjé  

  

Cé pa akoz toute le bann pèp i rantr’ en part dann in péi, lé mèm koulër, néna mèm 

manièr amène la priyèr po Bondié, néna mèm manièr fé kui manjé…cé pa akoz zot lé 

parèy, ke le péi néna plüs lunité. La Frans la-mète in tan po komanse konprand ke nout 

Républik lé pli rishe, lé pli for, akoz son bann pèp lé mélanjé par zot sang, par zot kültir. 

Akoz « l’uniformité » son bann pèp i garanti pa la forse in péi !  

  

7. Aprand vive dann in péi démokratik  

  

Si, dann in péi, cé lo pèp k’i shoizi, en dernié, par bültin-d’vot, kèl politik i fo améné, 

alorse i di cé in péi démokratik. Dann in péi démokratik, ninportkèl sitoiyin néna lo droi 

fé konète çak li pense, çak li vé, ki-soi dann déklarasyon kozé o-bien ékri, ki-soi dann 

maniféstasyon püblik. Dann in péi démokratik, ninport kèl sitoiyien néna lo droi alé 

voté, kondisyon li néna laje i fo, kondisyon li lé pa kondané po tèl zafèr. Dann in péi 

démokratik, cé bann zéli ke la-gaingne lo majorité bültin-d’vote bann zéléktër k’i amène 

la politik po le péi ; Bann zéli la-pwin la majorité néna lo droi di çat zot i majine, parlfèt 

azot ossi i amène la politik lo péi ki-soi dann in lopozisyon, ki-soi dann in lakor.  

Néna défoi, lërk i doi shoizi in manièr amène inn politik k’i agarde toulmoun dann lo 

nasyon o-bien dann in réjion, la loi i done lo droi késtione dirèk lo bann zéléktër, san 

passe par bann reprézantan parti politik la-gaingne zéléksyon. I apèle ça « fé in 

référindome ».  



   

Porte antansyon – po zéléksyon konm po référindome, lërk i kalküle rézulta fodré pa 

bann bültin « blan » lé konté konm bültin nül, akoz po in zéléktër lé pa oblijé li gaingne 

di rienk « oui » o-bien « non », lé riskab ossi li néna in doutanse dessi le « oui » konm 

dessi le « non » !  

  

  


